
நீங்க என்கிட்டே தப்பாய் நடந்ததாய், எழுதிக் கொடுக்கக்காட்டால் என் குடும்பத்தையே பூண்டோடு ஒழிக்கப் போறதாய் மிரட்டினாரு வழக்கம்போல மிரட்டுறார்னுதான் நெனச்சேன். ஆனால் வீட்டுக்கு வந்தால், அப்பாவை கையைக் கட்டி, போலீஸ்காரங்க கூட்டிட்டுப் போனதாய் ஒருத்தர் சொன்னார். வழக்கமாய் சாயங்காலமே வார அப்பா, இப்போ என்ன ஆனாரோ? போலீஸ் ஸ்டேஷன்ல என்ன பாடு படுறாரோ? ஏற்கெனவே இன்ஸ்பெக்டர்-வாடிக்கைக்காரங்க வீட்டுக்கு வந்து மிரட்டுனாங்க. எனக்கு இதுவும் வேணும், இன்னமும் வேணுமிய்யா. ஒங்களைப் பற்றி தப்பாய் எழுதிக் கொடுக்கும்படி எப்போ அப்பாவு சொன்னாரே அப்பவே, நான் பாவி, ஒங்ககிட்டே சொல்லியிருக்கணும். பாவிப் பயல்க எங்க அப்பாவை, என்ன பாடுபடுத்துறாங்களோ? மானத்தை விட்டுக் கொடுக்கலன்னு, அவரை எப்படியெல்லாம் அவமானப்படுத்துறாங்களோ? அம்மா. என் அம்மா. இன்னைக்குப் பார்த்தா நீ காஞ்சீபுரம் போகனும்?"

பேராசிரியர். பெருமாள்சாமியும், மற்றவர்களும் ஸ்தம்பித்து நின்றபோது, மேகலா சிறிது நடந்து, வசந்தியை தோளோடு தோளாய் அணைத்துக் கொண்டாள். அந்த ஆறுதல் பிடியில், வசந்தி அவள் தோளில் தலைபுரட்டி அழுதாள். லேசாய் கூட்டம் வேறு கூடப் போனது. குருநாதன் தாபத்தோடு கேட்டாள்:

"இவ்வளவு நடந்திருக்கே. எங்கிட்டே ஒரு வார்த்தை சொல்லி இருக்கப்படாதா? அப்பாவுவை அந்தப் பக்கம் இந்தப் பக்கம் நகர விட்டிருக்க மாட்டோமே."

பெருமாள்சாமி, அமைதிகலந்த அர்த்தத்தோடு பதிலளித்தார். "ஒருத்தர் கிட்டே ஒரு விஷயத்தைச் சொல்லணு முன்னால், அந்த ஒருத்தர், குறைந்தபட்சம் சொல்லப் பட்டதை, தனக்கு எதிராய் திசை திருப்ப மாட்டார்னு, சொல்றவருக்கு ஒரு நம்பிக்கை வரணும். வசந்திக்கு இந்த நம்பிக்கை வரும்படியாய் நாம் நடந்திருக்க மாட்டோம். சரி. போலீஸ் ஸ்டேஷனுக்கு நடங்க. என்னதான் நடத்துறாங்கன்னு பார்த்துடலாம்."

எல்லோரும், திசை மாறி நடந்தார்கள். ஒரிருவர் மட்டும், சிறிது தொலைவில் தங்களுக்காக காத்திருக்கும் கல்லூரி ஆசிரிய - மாணவக் கூட்டத்திடம் சேதி சொல்ல சென்றார்கள்.

திசை மாறி, அதே சமயம், திசை அறிந்து நடப்பதுபோல் சென்றவர்கள் ஒவ்வொருவர் முகத்திலும் ஒரு வேகம். ஒவ்வொரு நடையிலும் ஒரு பாய்சச்ல. ஒவ்வொரு மனதிலும் ஒரு ஆவேசம். வசந்தி கூட, கண்களைத் துடைத்துக் கொண்டு, முந்தானையை இறுக்கிச் சுற்றினாள்.

		 இப்பக்கம் கடைசியாக 1 பெப்பிரவரி 2018, 06:48 மணிக்குத் தொகுக்கப்பட்டது.

